
Il-Kumitat iltaqa' fil-Palazz, il-Belt Valletta, fis-6:40 p.m.

RELAZZJONI MINN DR. LOUIS GALEA, MEMBRU TAL-QORTI EWROPEA TAL-AWDITURI, DWAR IR-RAPPORT ANNWALI FUQ IL-BAĠITT TAL-UNJONI EWROPEA GĦAS-SENA FINANZJARJA 2009.
THE CHAIRMAN (Onor. Francis Zammit Dimech):  Insellmilkom u nibdew din il-laqgħa konġunta bejn il-Kumitat Permanenti dwar l-Affarijiet Barranin u Ewropej u l-Kumitat Permanenti dwar il-Kontijiet Pubbliċi.  Iktar tard se jkollna preżentazzjoni minn Dr. Louis Galea, Membru tal-Qorti Ewropea tal-Awdituri (QEA), dwar ir-Rapport Annwali fuq il-Baġitt tal-Unjoni Ewropea (UE) għas-sena finanzjarja 2009.  

Sadanittant għandna talba sabiex cameraman ta’ NET Television u fotografu ta’ “in-Nazzjon” jieħdu filmat u ritratti tal-ewwel parti ta’ din il-laqgħa.  Hawn xi oġġezzjoni? (Onor. Membri:  No)  Mela nistieden lill-crew ta’ NET Television kif ukoll il-fotografu ta’ “in-Nazzjon” sabiex jidħlu fil-Kamra.

Il-crew ta’ NET Television u l-fotografu ta’ “in-Nazzjon” daħlu fil-Kamra.

THE CHAIRMAN (Onor. Francis Zammit Dimech): L-ewwelnett nirringrazzjaw lil Dr. Louis Galea, Membru tal-QEA, li naturalment magħna huwa magħruf sew fl-isferi parlamentari tagħna, li se jagħtina preżentazzjoni dwar ir-Rapport Annwali fuq il-Baġitt tal-UE għas-sena finanzjarja 2009.  Ma rridx li f’dan l-istadju nantiċipa jien mistoqsijiet, imma jekk forsi nista’ ninkoraġġixxi xi punti ta’ riferenza  anke għal aspetti li jolqtu direttament lil pajjiżna, bla dubju nkun qed nesprimi dak li anke milli qrajna, permezz tad-dokumentazzjoni li ġentilment bagħtilna Dr. Galea qabel, żgur li hemm interess dwaru.  

Nistieden issa lil Dr. Louis Galea sabiex jibda l-preżentazzjoni tiegħu u mill-ġdid nirringrazzjah talli qiegħed fostna f’din is-Sede li tant jaf tajjeb.

DR. LOUIS GALEA (Membru tal-Qorti Ewropea tal-Awdituri):  Insellem lilek, Sur President, lill-President tal-Kumitat Permanenti dwar il-Kontijiet Pubbliċi u lilkom Onor. Membri.  Irrid l-ewwelnett nibda biex nirringrazzja lil Mr Speaker li ġab għall-attenzjoni tal-House Business Committee l-idea għal din l-attività li nispera li nkomplu nsegwuha darba fis-sena.  Irrid ukoll ngħid grazzi liż-żewġ Presidenti ta’ dawn iż-żewġ Kumitati Permanenti u lilkom il-Membri li poġġejtu dan l-item fuq l-aġenda tagħkom għal din is-sessjoni konġunta ta’ dawn iż-żewġ kumitati.  Nirringrazzja wkoll lill-iSkrivan tal-Kamra u lill-uffiċċju tagħha li kkoordinaw l-attività u li anke għenuna sabiex inkunu nistgħu nwasslu l-informazzjoni u d-dokumentazzjoni.  Grazzi wkoll lill-Uffiċċju Nazzjonali tal-Verifika u lill-uffiċjali tiegħu.  Kif tafu, in-National Audit Office (NAO) huwa rappreżentant f’wieħed mill-kumitati tal-QEA permezz tal-Contact Committee fejn jiltaqgħu regolari l-presidenti ta’ dawn l-audit institutions tad-diversi pajjiżi, fil-każ tagħna l-Awditur Ġenerali, u hemm ukoll liaison kontinwu biex ikun hawn koordinament fuq l-implimentazzjoni ta’ standards ta’ verifika fil-qasam tal-finanzi pubbliċi.  Irrid ngħid li hemm opinjoni għolja tal-NAO tagħna u anke tal-membri li jitilgħu Lussemburgu fuq dan ix-xogħol ta’ koordinament.  Ħadt gost ħafna naħdem ukoll mad-Dipartiment tal-Awditjar Intern u tal-Investigazzjoni li hemm fl-Uffiċċju tal-Prim Ministru li għenuna ħafna biex inkunu nistgħu, mill-esperjenza u mill-prattika li qegħdin insegwu fil-QEA, nagħtu kontribut waqt seminar li se norganizzaw flimkien għall-uffiċjali li jħaddmu fondi tal-UE ħalli kemm jista’ ikun l-affarijiet isiru tajjeb.  

Jiena xtaqt kemm jista’ jkun malajr – għalkemm malajr ma’ xi ħadd li kien fil-politika mhux dejjem huwa daqshekk faċli – naqsam ftit informazzjoni u riflessjonijiet bażikament taħt tliet aspetti.  L-ewwelnett malajr malajr nirrinfriskaw ftit il-memorja fuq x’inhu x-xogħol tal-QEA, it-tieni niffukaw ftit fuq ir-responsabbiltajiet tal-Parlamenti Nazzjonali u t-tielet imbagħad nikkonkludu  b’dak li kont qed tirreferi għalih int, Sur President, ir-Rapport Annwali tal-QEA kif hemm fuq l-aġenda tal-lum, u nagħlaq billi fl-aħħar imbagħad anke forsi niġbdu l-attenzjoni fuq xi aspetti li jolqtu lil Malta b’mod partikolari.  

Naturalment tafu li l-QEA hija l-istituzzjoni ta’ verifika esterna għal dak li huwa l-baġitt tal-UE u t-Trattat innifsu jistabbilixxi li din l-istituzzjoni ta’ verifika esterna hija wkoll l-istituzzjoni li trid taħdem biex kemm jista’ jkun tissalvagwardja l-interessi finanzjarji taċ-ċittadini tal-UE.  Il-QEA għandha stqarrija ta’ missjoni, ta’ viżjoni fejn tenfasizza l-integrità, l-imparzjalità u l-professjonaliżmu li bih iridu jaħdmu l-awdituri ta’ din il-Qorti u li x-xogħol tagħha huwa li kemm jista’ jkun toffri sostenn lill-istakeholders tagħha.  U l-ikbar stakeholder tal-QEA huwa l-Parlament Ewropew u stakeholders oħra huma, għalkemm forsi mhux f’linja daqshekk primarja, il-Kunsill tal-UE u anke l-Kummissjoni Ewropea u l-korpi u l-aġenziji tal-UE.  Ix-xogħol tagħna huwa li naħdmu sabiex kemm jista’ jkun kulħadd jagħmel l-isforzi meħtieġa ħalli jtejjeb il-ġestjoni finanzjarja tal-UE.  Il-valuri ta’ din il-Qorti huma l-indipendenza, l-integrità, l-imparzjalità u l-professjonaliżmu li nżidu l-valur u li naraw li jkun hemm iktar effiċjenza u eċċellenza l-ewwelnett fix-xogħol intern tal-QEA, imma li anke permezz tar-rapporti li nagħmlu fuq id-diversi oqsma, jkun hemm anke titjib fil-ħidma tal-UE.  

Fuq livell tekniku jiġu segwiti l-istandards tal-audit internazzjonali.  Preżenti hawnhekk hawn min hu akkademikament imħarreġ u ppreparat fuq dan ix-xogħol.  Il-QEA tipparteċipa b’mod regolari fl-International Organisation of Supreme Audit Institutions (INTOSAI), fil-European Organisation of Supreme Audit Institutions (EUROSAI) u għandha relazzjonijiet ukoll tajbin ma’ organizzazzjonijiet oħrajn ta’ audit institutions fuq livell reġjonali bħalma huma l-Arab Organisation of Supreme Audit Institutions (ARABOSAI).  Ix-xogħol tal-QEA huwa mibni fuq il-bażi legali tat-Trattat li jitlob li d-deċiżjonijiet fl-UE jittieħdu b’mod kemm jista’ jkun trasparenti u qrib iċ-ċittadini, li l-funzjonijiet ta’ approvazzjoni ta’ baġitt huma eżerċitati mill-Parlament Ewropew u mill-Kunsill fuq proposti tal-Kummissjoni.  Ix-xogħol tagħna huwa li aħna marbutin bi Trattat li naqdu dmirijietna b’indipendenza sħiħa fl-interess ġenerali tal-UE.  Fit-trattat huwa speċifikat li membru tal-QEA la jista’ jieħu struzzjonijiet minn xi gvern u lanqas minn xi korp ieħor imma jrid jaġixxi l-ħin kollu fl-interess ġenerali tal-UE.  Fil-fatt meta jiġi biex ikun hemm il-verifika min-naħa tal-QEA ta’ aspetti li għandhom jolqtu l-management finanzjarju ta’ fondi tal-UE f’pajjiżi membri, ħafna drabi jkollna l-kooperazzjoni tan-national audit offices jew tal-qrati tal-awdituri, skont kif ikunu msejħa fid-diversi pajjiżi, u dan isir b’manjiera li nirrispettaw l-indipendenza ta’ dawn l-audit institutions.  Mit-Trattat ta’ Lisbona ‘il hawn, ix-xogħol tagħna jinkludi li nippreżentaw ir-rapport tal-Qorti lill-Parlamenti Nazzjonali fl-istess ħin li nippreżentawh lill-Parlament Ewropew u lill-Kunsill.

Il-QEA għandha wkoll l-organizzazzjoni tagħha.  Minn Ġunju tas-sena l-oħra kien  hemm riforma fejn inħolqu dawk li qed jissejħu chambers, jiġifieri s-27 membru li jirrappreżentaw id-diversi pajjiżi jiġu allokati f’chambers differenti li għandhom policy areas speċifikati.  Fil-preżentazzjoni, li anke tajtkom kopja tagħha, hemm kif inhuma mqassmin dawn iċ-chambers u x-xogħol tagħna huwa li naraw li l-kontijiet jiġu ppreżentati b’mod ġust fl-aspetti materjali kollha, li naraw li l-pożizzjoni finanzjarja, ir-riżultati u l-likwidità tas-sena jkunu wkoll verifikati b’mod li qed jagħtu stampa ġusta ta’ x’inhuma dawn il-kontijiet.  Dik hija l-verifika finanzjarja.  

It-tieni livell ta’ verifika li ssir hija l-verifika tal-konformità, jiġifieri fejn jiġi verifikat jekk in-nefqa hijiex qed issir skont il-liġijiet u skont ir-regolamenti.  Imbagħad anke nidħlu fil-verifika ta’ jekk in-nefqa, l-implimentazzjoni tal-baġitt hijiex qiegħda ssir b’manjiera ekonomika u effiċjenti u anke jekk hemmx effettività fl-implimentazzjoni tal-baġitt u naraw jekk dawn il-programmi li fihom qed jintnefqu tant u tant flus humiex qed jilħqu l-iskop tagħhom li huwa l-verifika tal-prestazzjoni.  Ix-xogħol tal-QEA finalment jikkristalizza ruħu f’numru ta’ rapporti; hemm ir-rapport ta’ kull sena li huwa stabbilit bit-Trattat tal-UE għaliex kull Novembru, kif jagħmel l-NAO f’Malta,  nippreżentaw rapport annwali li jkun għamel verifika tal-baġitt kollu u hemmhekk, taħt oqsma differenti f’chapters differenti abbażi tal-findings li jaslu għalihom l-awdituri ta’ din il-Qorti, wieħed jagħti l-opinjoni tiegħu.  Dak huwa r-rapport annwali li joħroġ darba fis-sena.

Hemm imbagħad numru ta’ rapporti annwali speċifiċi għax huma rapporti li mhux qegħdin jagħmlu verifika tan-nefqa finanzjarja tal-baġitt kollu tal-UE, imma qed jagħmlu verifika tal-baġitt ta’ aġenzija partikolari.  Per eżempju, jien responsabbli għar-rapport annwali dwar l-Iskejjel Ewropej, li huwa rapport għalih.  Hemm imbagħad rapporti speċjali li huma interessanti ħafna għaliex huma l-performance audit reports li jsiru fuq diversi oqsma, u hemm ukoll ix-xogħol tagħna f’dawk li huma opinjonijiet li l-QEA tintalab li tagħti minn żmien għal żmien.  Hemm diversi regolamenti u atti leġislattivi li qabel jadottahom il-Parlament Ewropew jew il-Kunsill, iridu l-ewwel jikkonsultaw il-QEA speċjalment fejn hemm xi forma ta’ impatt finanzjarju, dak l-abbozz ta’ liġi jiġi referred lill-QEA, dan jiġi eżaminat imbagħad il-qorti tagħti l-opinjoni tagħha.  Kif tistgħu taraw mil-lista li għandkom, hemm gamma wiesgħa ħafna ta’ suġġetti li jintlaqtu f’dawn it-tip ta’ performance audit reports bħal, per eżempju, rapport fuq il-flus li tkun tat l-UE f’diversi pajjiżi għall-proġetti li għandhom x’jaqsmu ma’ waste water treatment jew ma’ miżuri li jkollhom x’jaqsmu mas-suq tal-produzzjoni tal-ħalib jew il-pre-accession funds li jkunu  ngħataw lil xi pajjiż bħat-Turkija li jkun qed isegwi r-rotta għal sħubija fl-UE.  Fl-2009 saru 37 minn dawn ir-rapporti filwaqt li fl-2010 saru 40 minn dawn ir-rapporti li, nerġa’ ngħid, ikopru gamma wiesgħa ta’ suġġetti.  

Kif tafu jiena dħalt fil-kariga f’Mejju tas-sena l-oħra u ssuċċedejt lill-Prof. Josef Bonnici.  U hawnhekk irrid nerġa’ ngħid li l-Prof. Bonnici ħalla marka pożittiva ħafna f’din il-Qorti, kellu rwol importanti mmens għax kien id-Dean, jiġifieri l-kap tal-grupp, li jieħu ħsieb il-produzzjoni tar-rapport annwali fejn jidħlu ħafna kwestjonijiet ta’ standards, ta’ kwalità, ta’ ġbir ta’ informazzjoni u ta’ interpretazzjoni.  Kienet ħaġa pożittiva li mmur hemmhekk jiena u nsib li l-ewwel Membru Malti f’din il-Qorti ħalla isem tajjeb ħafna għal pajjiżna.  Jiena ġejt assenjat fiċ-chamber li titratta r-riċerka, il-politika interna, id-dħul u l-infiq amministrattiv, b’mod partikolari għandi responsabbiltà għal chapter fir-rapport li għandu x’jaqsam mal-administrative expenditure tal-istituzzjonijiet fejn hemmhekk naraw baġitt ta’ madwar 8% mit-total tal-baġitt tal-UE, madwar €9 biljun li jonfqu l-Parlament Ewropew, il-Kummissjoni, il-Kunsill, il-Qorti tal-Ġustizzja, il-Qorti tagħna u diversi korpi oħrajn.  Għandi wkoll responsabbiltà partikolari għall-verifika tal-iskejjel Ewropej.  Fil-ġimgħat li għaddew ħallejtilkom anke nota tax-xogħol li għamilna s’issa u issa  bdejna naħdmu mhux biss fuq ir-Rapport Annwali għas-sena finanzjarja 2010, imma anke qed nagħmlu performance audit fuq il-human capital management tal-Kummissjoni, jiġifieri kif il-Kummissjoni timmeniġġja l-40,000 impjegat li għandha.  Qed ngħidu dawn huma l-assi li għandha l-Kummissjoni u qed naraw kif qiegħda timmeniġġja dawn l-assi b’mod li dawn iħossuhom iktar motivati, jirrendu iktar u naraw ftit il-qafas ta’ kif qed jiġu implimentati.  

Se nidħlu wkoll – dawk huwa xogħol li mess lill-unit li għalih responsabbli jiena – dwar il-mod kif il-Eurostat qiegħed jimmeniġġja l-ġbir tal-istatistika.  Kien hemm talba mill-Parlament Ewropew ftit taż-żmien ilu wara li nqalgħu l-kwestjonijiet relatati mal-Greċja, sabiex issir evalwazzjoni ta’ kif il-Eurostat qed jiġi managed biex inkunu nistgħu ngħinu lill-Eurostat – fil-fatt il-Eurostat diġà qed jembarka fuq pjan ta’ riforma – ħalli nkunu nistgħu nassiguraw effettività aħjar tas-servizz li jagħti l-istess Eurostat.  Naturalment intom aware daqsi li l-Parlamenti Nazzjonali wara t-Trattat ta’ Lisbona kisbu ċerti responsabbiltajiet.  Illum li qiegħed f’dan ix-xogħol napprezza iktar kemm għall-Parlament Malti dawn ir-responsabbiltajiet huma ta’ ċerta serjetà u gravità għax il-Parlament Nazzjonali għandu d-dritt u d-dmir li jesprimi opinjoni fuq id-diversi proposti leġislattivi li jkunu qegħdin jitressqu, għandu d-dritt li jekk irid jagħti anke opinjoni motivata safejn jidħlu l-implimentazzjoni tal-prinċipji tas-sussidjarjetà u l-proporzjonalità u anke fejn si  tratta l-iskrutinju tan-nefqa tal-fondi tal-UE, il-Parlamenti Nazzjonali huma mistennija jagħtu wkoll sehemhom biex jiġi assigurat li din in-nefqa ta’ fondi tal-UE tkun qiegħda ssir b’manjiera regolari, legali u li tassigura prestazzjoni tajba kemm jista’ ikun.  

Ir-raġuni għal din l-aħħar riflessjoni joħroġ mill-fatt li 80% tal-baġitt tal-UE huwa co-shared, jiġifieri jintnefaq fil-biċċa l-kbira tal-pajjiżi membri u huwa ġestit mill-Kummissjoni flimkien mad-diversi gvernijiet ta’ dawn il-pajjiżi.  U allura meta wieħed jibda jorbot dan il-fatt ma’ ċerti konklużjonijiet u findings li jasal għalihom ir-Rapport Annwali tal-Verifika, wieħed jibda jifhem daqsxejn aħjar kemm huwa importanti li l-Parlamenti Nazzjonali kemm jista’ jkun jibdew jagħtu kas ta’ din in-nefqa u jidħlu fiha.  Jiena naf li l-NAO, kif ukoll id-Dipartiment tal-Awditjar Intern u Investigazzjonijiet, diġà qiegħed jagħmel verifika ta’ din l-infiq ta’ fondi Ewropej u ppreżenta diversi rapporti fuq infiq ta’ fondi li ġejjin mill-UE.  Nemmen li huwa importanti li wieħed ikompli jsaħħaħ din il-ħidma.  

Kif tafu, hemm rwoli u responsabbiltajiet differenti tal-istituzzjonijiet.  Il-Kunsill u l-Parlament huma l-istituzzjonijiet li japprovaw il-baġitt tal-UE, il-Kummissjoni hija responsabbli li timplimenta dan il-baġitt, f’parti sew minnu timplimentah flimkien mal-pajjiżi membri, il-Qorti tagħna hija l-awditur estern ta’ dawn il-fondi, hemm l-awtoritajiet nazzjonali li rriferejt għalihom, b’mod partikolari l-gvernijiet, u anke aġenziji pubbliċi u privati li jimplimentaw il-programmi ffinanzjati minn dawn il-fondi.  F’dan kollu għandu sehem importanti l-Uffiċċju Nazzjonali tal-Verifika u anke l-Parlament Nazzjonali li permezz tal-Kumitati Permanenti tiegħu, huwa mistenni li jieħu interess u jikkummenta fuq din il-verifika.

Fir-rigward tar-Rapport Annwali tal-QEA, kif diġà għedt, aħna nagħmlu wkoll il-preżentazzjoni tiegħu lill-Parlamenti Nazzjonali.  Sħabi li ġejjin mill-pajjiżi l-oħrajn membri ħafna minnhom diġà marru fil-Parlamenti tagħhom u għamlu xi ħaġa simili kif qed nagħmlu hawn Malta.  Dan huwa meħtieġ biex tissaħħaħ il-kontabilità tal-Istati Membri għall-ġestjoni u l-kontroll tal-fondi Ewropej.  Nixtiequ li dan iservi biex jippermetti  lill-Istat Membru jidentifika u jieħu azzjoni biex jiġu indirizzati nuqqasijiet u riskji li jkunu ġew identifikati fir-rigward tal-ġestjoni tal-fondi tal-UE u anke biex il-Parlamenti Nazzjonali jkunu aktar informati dwar il-kwestjonijiet baġitarji tal-UE.  

Dan ir-Rapport Annwali mill-ewwel jagħtina stampa tal-infiq tal-UE u kif tistgħu taraw mit-tabelli, kważi 80% huma fil-koeżjoni, fl-agrikoltura u fir-riżorsi naturali u dawn huma l-fondi li ħafna minnhom huma co-managed bejn il-Kummissjoni u l-pajjiżi membri.  Id-dħul ukoll huwa dħul li aktar minn 80% minnu ġej mill-kontribuzzjonijiet li jagħmlu d-diversi pajjiżi jew skont il-formula tal-gross national income (GNI) u skont ix-share tagħhom tal-value added tax (VAT).  

Ir-Rapport jagħti stampa ta’ x’inhija l-bażi li fuqha ssir il-verifika tal-legalità u tar-regolarità.  Naturalment dan nagħmluh għax jitolbu t-Trattat.  It-Trattat jgħid ċar li meta l-Parlament Ewropew u l-Kunsill jiġu biex jippreżentaw baġitt iridu wkoll jissottomettu lilhom infushom biex japprovaw dik li jgħidulha Dikjarazzjoni ta’ Assigurazzjoni, jiġifieri l-assigurazzjoni mibnija fuq ir-rapport tal-QEA, li l-fondi tas-sena ta’ qabel ikunu ntnefqu kif suppost.  Hawnhekk naraw li nidħlu fl-issues tal-legalità u r-regolarità tat-transazzjonijiet li jkunu saru, sew tad-dħul kif ukoll tal-ħruġ tal-baġitt tal-UE.  Biex naslu għal dan, il-QEA teżamina sew is-sistemi ta’ kontroll - f’kull dipartiment, f’kull ministeru u  f’kull aġenzija pubblika hemm sistemi interni ta’ kontroll li huma l-line of first defence ta’ dawn l-affarijiet – u teżamina wkoll transazzjonijiet individwali u nefqiet partikolari.  Biex il-Qorti tagħmel dan, ma teżaminax il-mijiet ta’ eluf ta’ transazzjonijiet li huma meħtieġa biex jiġi mplimentat baġitt ta’ €133 biljun, imma tagħmel random sampling ta’ dawn it-transazzjonijiet.  Hemm sistema xjentifika maqbula fuq livell internazzjonali skont standards tal-audit ta’ kif isir dan is-sampling.  

Fir-Rapport Annwali għall-2009 hemm xi riferenzi għal Malta.  Ġara hekk għaliex mis-samples telgħu wħud li jolqtu lil Malta.  Mhux f’kull sena se jiġri hekk għax mhux bilfors kull sena mis-sample li jsir ikun hemm transactions li tkun daħlet għalihom Malta anke given is-size tal-baġitt tagħna.  Nista’ ngħid li l-iżbalji jkunu, jew żbalji ta’ kalkoli jew inkella żbalji ta’ devjazzjoni mir-regolamenti, jiġifieri jew ikunu saru żbalji matematiċi bħal, per eżempju, formuli matematiċi ta’ kif wieħed japplika l-fondi, ta’ kif wieħed jassessja entitlement ta’ bidwi jew ta’ xi ħadd, ma jkunux ġew applikati tajjeb, jew inkella ma jkunux ġew segwiti r-regolamenti.  L-iktar li nsibu meta ma jiġux segwiti r-regolamenti huma ġeneralment nuqqas ta’ osservanza ta’ regolamenti li għandhom x’jaqsmu ma’ public procurement.  Mhux l-iżbalji kollha għandhom impatt finanzjarju, hemm żbalji li għandhom impatt finanzjarju li tista’ tikkwantifikah u għax tista’ tikkwantifikah tista’ anke tadotta rimedji partikolari biex tirkupra dawk il-fondi li jkunu ntnefqu mhux kif suppost, però ġieli jsiru żbalji li l-impatt finanzjarju tagħhom ma jkunx kwantifikabbli.  

Bħalissa daħlu l-accounts tal-2010 u  dawk ikunu qed jiġu eżaminati biex naraw l-ewwel u qabel kollox jekk dawn jagħtux stampa vera u ġusta ta’ kif qed jintnefqu l-fondi.  F’dan ir-rigward l-accounts tal-UE jagħtu preżentazzjoni ġusta tal-pożizzjoni finanzjarja u r-riżultati tal-operazzjonijiet u l-inflows tal-likwidità.  Il-QEA għall-2009 ma sabitx difetti fl-accounts u allura setgħet tagħti opinjoni li l-accounts jirrispekkjaw il-verità.  Mela qed nitilqu minn punt ta’ accounts li m’għandhomx difetti, m’għandhomx dgħjufija, m’għandhomx affarijiet li mhux suppost qegħdin hemm.

It-tieni nett imbagħad wieħed jara x’inhu l-livell tal-iżbalji li jsiru, jiġifieri żbalji ta’ kalkoli jew ta’ nuqqas ta’ osservanza tar-regolamenti.  Il-manjiera ta’ kif narawhom huwa li fejn il-livell ta’ żbalji jkun ta’ 2% jew taħt, prattikament ngħidu li aħna bnedmin, kulħadd uman u ma jistax ikun li xi ħadd jagħmel operazzjoni ta’ din il-kwalità mingħajr ma jkun hemm minimu ta’ 2% żbalji.   U allura hemmhekk ngħidu li huwa taħt il-limitu tal-materjalità, ġrat il-bieraħ, tiġri llum u se tibqa’ tiġri, huma kważi x’inhuma s-sistemi ta’ kontroll u toqgħod kemm toqgħod attent.  U hemmhekk jingħata f’ċertu sens green light.  Meta però l-iżbalji jaqbżu t-2% u jkunu bejn it-2% u l-5%, filwaqt li ma jitqiesux  bħala żbalji ta’ livell allarmanti, xorta waħda l-Qorti ma tagħtix opinjoni tajba.  Il-Qorti fil-fatt tgħid li hemmhekk hemm il-problemi – il-Qorti naturalment mhjiex se tindaħal hi x’tagħmel, imma tgħid lill-Parlament Ewropew u lill-Kunsill – għaliex qiegħda ssib li l-livell ta’  żbalji eċċeda l-minimu li wieħed jista’ forsi jsejjaħlu tollerabbli.  Wisq agħar minn hekk huwa mbagħad meta l-livell tal-iżbalji jkunu ta’ 5% jew aktar.  F’dawk il-każijiet il-Qorti żżomm milli tagħti opinjoni mhux kwalifikata.  Dak għar-rigward tal-iżbalji.

Meta neżaminaw is-sistemi ta’ kontroll naraw li hemm sistemi ta’ kontroll effettivi, oħrajn li huma parzjalment u oħrajn li assolutament ikunu ħallew kollox, biex ngħid hekk, imur il-baħar.  Dawn huma l-oqsma prinċipali u allura nsibu li meta l-Qorti eżaminat il-kontijiet, is-sistemi u t-transazzjonijiet tat il-green light komplet f’żewġ oqsma biss, fir-revenue u fin-nefqa amministrattiva tal-institutions u xi nefqiet oħrajn.  Fiċ-chapters l-oħrajn naraw li għad hemm problemi ta’ żbalji sew f’dawk li huma legalità u regolarità kif ukoll f’dawk li huma sistemi ta’ kontroll.  Kieku kellna nqabblu dawn ir-rati ma’ ta’ tlieta jew erba’ snin ilu nsibu li ħafna minn dawk il-bullets li qed taraw fit-tabella li huma orange, kienu ħomor, jiġifieri over the years kien hemm improvement u anke matul din is-sena kien hemm ċertu improvement.  Fil-fatt huwa biss fil-qasam tal-koeżjoni fejn kien hemm ċerta rata ta’ żbalji mhux aċċettabbli.  

Jekk nieħdu, per eżempju, id-dħul fir-revenue naraw li s-sistemi huma effettivi però għad fadal issue li l-Kummissjoni stess għad għandha riżervi pendenti dwarha u din hija kemm id-diversi pajjiżi għandhom jikkonsenjaw flus li jkunu ġabru mill-VAT u li huwa x-share tal-UE.  Fil-fatt hemm claims pendenti u l-Kummissjoni stess qed taħdem biex dawn ir-riżervi li qed iżżomm fuq claims pendenti tnaqqashom.  Li tagħmel il-Qorti tagħna huwa li ssegwi kemm il-Kummissjoni qed jirnexxielha tasal ma’ kull pajjiż membru biex tnaqqas in-numru ta’ claims pendenti fuq flus li ġejjin mill-VAT u li suppost jgħaddu għand l-UE.  Fl-agrikoltura għad għandna ċerti diffikultajiet, hemm żbalji fit-transazzjonijiet u fis-sistemi ta’ sorveljanza mhumiex tajbin biżżejjed. Hawnhekk hawn sew kwestjonijiet ta’ preċiżjoni -  issa forsi nitkellmu anke fuq xi każ li għandu x’jaqsam ma’ Malta – kif ukoll kwestjoni  ta’ ċerti tipi ta’ dikjarazzjonijiet.  Fl-2008 fil-qasam tal-koeżjoni kien hemm inqas żbalji milli kien hemm fl-2009 u dan kien ftit ta’ sorpriża anke għall-QEA għax il-qasam tal-koeżjoni kien qed juri titjib minn sena għal oħra, però fl-2009 kien hawn ċerti diffikultajiet li m’hemmx għalfejn noqgħod nirrepetihom jien.  Fir-riċerka u l-enerġija mbagħad għad hemm livell materjali ta’ żbalji u sistemi ta’ kontroll parzjalment effettivi.  L-istess fejn tidħol l-għajnuna esterna.  Hemmhekk għad hemm żbalji, per eżempju, f’issues ta’ eliġibilità, nies jingħataw fondi u ma jiġux osservati l-kriterji ta’ eliġibilità kif suppost, ikun hemm nuqqas ta’ evidenza u ta’ sostenn u meta l-awditur imur jinvestiga ma jsibx id-dokumentazzjoni meħtieġa;  problemi ta’ nuqqas ta’ osservanza ta’ public procurement u sistemi ta’ kontroll mhux biżżejjed effettivi.  

F’dak li għandu x’jaqsam ma’ edukazzjoni u ċittadinanza wkoll għad għandna ċertu livell materjali ta’ żbalji u s-sistemi ta’ kontroll huma parzjalment effettivi.  Għal dak li jirrigwarda affarijiet ekonomiċi wkoll hemm ċerti problemi.  In-nefqa amministrattiva diġà rajna li hija ħielsa minn żbalji materjali u s-sistemi ta’ kontroll ġeneralment huma tajbin.  Ħafna mill-iżbalji ma tistax issibhom on paper.  Minħabba li qed ngħidu li 80% tal-baġitt jintnefaq fil-pajjiżi, ħafna mill-verifika tkun tirrikjedi on spot checks, imorru l-awdituri fid-diversi pajjiżi, jidħlu u jagħmlu l-investigazzjonijiet li għandhom jagħmlu.  

Niġi issa għal xi punti speċifiċi li jirrigwardaw lil Malta.  

Meta ngħid “punti speċifiċi li jirrigwardaw lil Malta” rrid nagħmel premessa ċara.  Ir-rapport annwali ma jagħmilx opinjoni separata għal kull pajjiż.  Ir-rapport annwali jagħti opinjoni waħda ġenerali fuq il-baġitt kollu tal-UE.  Ġeneralment lanqas jissemmew il-pajjiżi, jiġifieri l-awdituri jkunu jafu l-iżbalji f’liema pajjiż saru u f’liema programm u għaliex u kif saru, imma meta l-Qorti tagħti l-opinjoni ġeneralment ma ssemmix il-pajjiż partikolari.  Dan dejjem fejn tidħol legalità u regolarità tat-transazzjonijiet.  Għalkemm is-sample jagħti kull transazzjoni u trid teżamina kull transazzjoni, meta fl-aħħar tagħti l-opinjoni, se tagħti l-opinjoni in ġenerali skont il-policy group, skont iċ-chapter li tkun qed teżamina.

Hemm imbagħad l-eżami tat-tħaddim tas-sistemi ta’ sorveljanza u kontroll.  Hemmhekk ikun hemm ċirkostanzi, għalkemm mhux dejjem, fejn r-rapport ikun jenħtieġ li jissemma l-isem tal-pajjiż u f’dan ir-rigward f’kapitlu 3, li jirrigwarda l-agrikoltura u r-riżorsi naturali, hemm tliet riferenzi għal pajjiżna.  F’kapitlu 3 minbarra li l-Qorti tkun għamlet l-eżami tat-transazzjonijiet skont ir-random sampling, ġieli tiddeċiedi u tgħid li f’dak ir-rapport annwali se teżamina s-sistemi ta’ kontroll ta’ tali programm finanzjarju tal-agrikoltura.  Dan ma jkunx intgħażel b’sample imma l-Qorti konxjament tkun iddeċidiet li titfa’ ħarsitha fuq dak il-programm partikolari kif ġara f’dan il-każ u naturalment ma tkunx ħadet lis-27 pajjiż għax il-biċċa tax-xogħol tkun kbira wisq, imma tkun għażlet tmien pajjiżi rappreżentattivi u din id-darba fost dawn it-tmien pajjiżi telgħet Malta.  F’dan il-każ il-programm kien il-Fond Agrikolu Ewropew ta’ Garanzija u l-verifika tal-Qorti kompriet il-konformità mad-disposizzjoni tar-regolamenti rilevanti u valutazzjoni tal-effettività tas-sistemi biex tkun tista’ tasal għall-konklużjoni kienx hemm jew le regolarità ta’ transazzjoni.  

Fil-każ ta’ Malta l-verifika daħlet ukoll fl-allokazzjoni tal-entitlements.  Aħna konna daħħalna s-sistema tas-single payment scheme fl-2007 u ġie eżaminat kif din is-sistema qed tiġi applikata.  Fir-Rapport Annwali nsibu żewġ kummenti speċifiċi dwar ir-riżultat ta’ din il-verifika.  Tajjeb hawnhekk ninnotaw li filwaqt li aħna diġà qegħdin fl-2011, qegħdin nitkellmu fuq xi ħaġa li ġrat fl-2007 u li minn dak iż-żmien sal-lum anke din is-sistema nbidlet u l-Kummissjoni tal-UE qed tapplika programmi bi kriterji differenti, imma għall-finijiet tal-ġudizzju fuq kienx hemm sistemi ta’ kontroll effettivi jew le, id-diskors irid isir xorta waħda allavolja hija xi ħaġa li issa ilha numru ta’ snin li ġrat.  Fl-2007 Malta daħlet is-sistema tas-single payment scheme biex tkopri pagamenti għall-bdiewa li jrabbu l-bhejjem jew jipproduċu l-ħalib u skont il-findings tal-Qorti, l-allokazzjoni ta’ intitolament ma saritx bil-mod indikat fir-regolamenti rilevanti.  Din l-allokazzjoni kellha tieħu in konsiderazzjoni d-daqs tal-art agrikola, tieħu tant għajnuna skont kemm għandek ettari ta’ art li inti qed tieħu ħsiebha biex tkun tista’ tagħti l-produzzjoni agrikola u ma kellhiex issir skont kemm il-bdiewa għandhom bhejjem.  Din kienet il-konklużjoni tal-Qorti.  Naturalment il-Qorti meta sabet din il-finding daħlet f’diskussjoni mal-awtoritajiet Maltin u l-awtoritajiet Maltin taw spjegi dettaljati ta’ għaliex applikaw u interpretaw ir-regolamenti bil-manjiera kif interpretawhom.  

Hemm imbagħad ukoll sitwazzjonijiet partikolari fejn fl-intitolament tal-valur unitarju differenti jkun ġie osservat żball sistematiku.  L-iskema tkun tgħidlek li, per eżempju, il-valur għall-unit tat-tadam huwa tant filwaqt li l-valur ta’ għajnuna għal unit ta’ tali prodott, huwa ieħor.  U hemm varjazzjoni; jekk inti qed tiddikjara tant units ta’ produzzjoni ta’ tadam se titħallas rata, jekk tkun qed tipproduċi prodott differenti se titħallas rata inqas.  F’dan il-każ li jkun ġara hu li tkun ingħatat ir-rata l-għolja li tapplika għall-prodott, f’dan il-każ tat-tadam, anke għal prodott li għalih suppost titħallas rata inqas.  Naturalment hemm argumenti tekniċi u kumplikati għaliex l-awtoritajiet ikunu applikaw din it-tip ta’ rata.  

Fil-konklużjoni tal-kapitlu 3 imbagħad insibu wkoll tabella li tipprovdi sommarju tal-valutazzjoni li toħroġ mill-eżerċizzji ta’ verifika mwettqa.  Hawnhekk fil-każ ta’ Malta l-Qorti kkonkludiet li s-sistemi ta’ sorveljanza u kontroll ta’ dan il-programm – irridu noqogħdu attenti li ma niġġeneralizzawx jiġifieri x’ġie eżaminat kien dan il-programm u s-sistemi ta’ sorveljanza u kontroll ta’ dan il-programm; jista’ jagħti l-każ li s-sistemi ta’ sorveljanza u kontroll ta’ programmi oħrajn setgħu kienu tajbin, jiġifieri ma rridux nagħmlu l-iżball li nnaqqsu l-valur tar-rapport billi nieħdu out of context u niġġeneralizzaw din il-konklużjoni – ma kenux biżżejjed effiċjenti.  Irrid ngħid li mit-tmien pajjiżi pajjiż wieħed biss sabu li s-sistemi ta’ kontroll tiegħu kienu tajbin, fi tlieta minnhom sabuhom mhux tajbin u fil-każ ta’ erba’ oħra sabuhom partially effective.  Hawnhekk ix-xogħol ikun biex il-Qorti timbotta lill-pajjiżi membri ħalli jsibu soluzzjoni sabiex jissaħħu.

Hemm imbagħad riferenza oħra però hija riferenza mhux ta’ sustanza.  Il-Kummissjoni tagħti lista tal-pajjiżi dwar il-ġbir tal-VAT u xi jridu jgħaddu lill-UE.  Din it-tabella li fiha tissemma Malta mhijiex tabella tal-QEA imma hija tabella tal-Kummissjoni u minnha jirriżulta l-Kummissjoni fiex tkun waslet biex tneħħi l-pendenzi li hemm.  Il-Qorti tagħmel monitoring ta’ jekk ikunx qed isir progress fir-rata ta’ eliminazzjoni ta’ pending claims li jkollha kontra l-pajjiżi membri u wieħed jinnota li minn sena għal oħra hemm ċertu progress fejn il-Kummissjoni dejjem qiegħda tissikka biex il-pajjiżi membri jħallsu dak li għandhom jagħtu fi-rigward tal-VAT.  Naturalment il-pajjiż membru ġieli jkollu raġuni għaliex ma jgħaddix il-flus, ħafna drabi għax ma jkunx qed jaqbel mal-Kummissjoni li dik il-claim hija dovuta u sakemm dan jiġi deċiż jgħaddu numru ta’ snin.  U allura fil-lista jidħlu dawk li jkunu ġew solvuti, per eżempju, fl-2009, imma dawn jistgħu jkunu claims going back to 2005  u allura ma tistax tagħmel paragun eżatt minn sena għal oħra biex toħroġ stampa, imma l-Qorti tirriproduċi din il-lista li fiha hemm kważi l-pajjiżi kollha msemmijin għaliex tirritjeni li huwa importanti li tibqa’ issegwi dan il-proċess.  

Naturalment minbarra din il-preżentazzjoni tal-lum – u kwalunkwe informazzjoni oħra li forsi tixtiequ tkunu tafu jew tiddiskutu – għada se niltaqgħu, kif diġà għedtilkom, mal-managers li qegħdin jieħdu ħsieb il-fondi tal-UE fid-diversi programmi.  Qed isir seminar fuq inizjattiva tal-Qorti tagħna f’kollaborazzjoni mal-NAO u mad-Department of Internal Audit & Investigations fuq Sound Financial Management of EU Funds  u dan qed nagħmluh biex min qiegħed fuq il-front tal-battalja tal-legalità u r-regolarità u tas-sistemi ta’ sorveljanza u kontroll inġeddulu s-sens ta’ awareness tiegħu u s-sens biex ikunu jafu meta l-Qorti qiegħda tinvestiga ma’ xiex qed tiltaqa’.  Nittamaw li b’eżempji ta’ żbalji li jsibu fid-diversi pajjiżi kulħadd ikun jista’ jagħmel sforz iktar biex kemm jista’ jkun l-implimentazzjoni ta’ dawn il-fondi nsegwuhom bl-aħjar mod li nistgħu.  Irrid nirringrazzjakom ħafna tal-attenzjoni u  nitlob skuża li ħadtilkom ħafna ħin.

THE CHAIRMAN (Onor. Francis Zammit Dimech):  Nirringrazzjawk mill-ġdid u huwa ċar li l-preżentazzjoni tiegħek antiċipat kumment li għamilt fil-bidu li huwa evidenti li wieħed dejjem ikollu kurżità mhux biss fuq l-operat ġenerali tal-QEA u s-sehem ta’ Malta anke f’dik l-istituzzjoni importanti Ewropea, imma anke b’mod partikolari tal-impatt fuq Malta.  Naħseb kull wieħed u waħda minna li konna qed inħarsu lejn ir-rapporti li ġentilment bgħattilna qabel, konna qed infittxu wħud mir-riferenzi li mbagħad inti hawnhekk elenkajt b’mod iktar ċar.  

Nifhem li jista’ ikun hawn xi mistoqsijiet u forsi nista’ nibda billi nagħmel domanda jien f’livell ġenerali mhux fuq livell kif japplika għal Malta, għalkemm rilevanti ħafna għal Malta.  Fir-rapport nara enfasi dwar il-prijorità li l-proċeduri tal-qorti tal-awdituri jkunu dejjem simplifikati iżjed u meta qrajt dak il-kumment torbot immedjatament f’moħħi ma’ kritika li ġieli ssir b’mod ġenerali li hemm proċeduri f’livell Ewropew, u kultant anke f’livelli oħrajn,  li jkunu kumplikati ż-żejjed u li minflok jiffaċilitaw il-verifika forsi jwasslu biss għal dak li jkun indagat b’punti ta’ dettall iktar minn ta’ sustanza; il-famuża frażi sometimes we can miss the wood for the trees.  X’qiegħed isir iktar fir-rigward tal-proċeduri biex is-simplifikazzjoni ħalli l-istituzzjoni verament taħdem aħjar ikompli jseħħ?  Kif jolqot lil pajjiżna dan?   

L-Onor. Charles Mangion.

THE CHAIRMAN (Onor. Charles Mangion):   Grazzi, Dr. Galea tal-esposizzjoni.  Jekk fhimt sew wieħed mill-mansjonijiet tal-Qorti huwa li tara li n-nefqa li ssir tkun qed tagħti value for money u jidher li l-ikbar nefqa hija fl-agrikoltura.  Issir evalwazzjoni dwar jekk din il-prassi jew il-prattika tan-nefqa fuq l-agrikoltura hijiex daqstant effiċjenti u li tagħti valur għall-flus?   Ikun hemm rakkmandazzjonijiet min-naħa tal-Qorti dwar kif sistema bħal din b’mod partikolari, anke nefqiet l-oħrajn, għandha titjieb?  Għedtilna wkoll li tkellimtu mal-Eurostat biex dawn min-naħa tagħhom jaraw kif jagħmlu l-assessment tal-istatistika li jirċievu, speċjalment fir-rigward ta’ dak li ġara fil-Greċja.  Kien hemm xi innovazzjonijiet, proċeduri ġodda  jew kriterji aktar stretti dwar kif issir l-evalwazzjoni tal-istatistika li jirċievu?

THE CHAIRMAN (Onor. Francis Zammit Dimech):  Dr. Louis Galea.

DR. LOUIS GALEA:  Grazzi ferm.  Rigward l-ewwel punt irrid ngħid li l-QEA f’kull opinjoni li tagħti lill-Parlament Ewropew u lill-Kunsill dwar proposti ta’ leġislazzjonijiet tista’ tgħid dejjem tirrikkmanda li kemm jista’ jkun jiġu eliminati kumplikazzjonijiet żejda fl-aspetti burokratiċi tar-regolamentazzjoni.  Meta wieħed jeżamina l-iżbalji identifikati fl-implimentazzjoni tal-baġitt tal-2009 wieħed isib li parti sew minnhom huma dovuti għal regolamentazzjoni dettaljattisima li ħafna drabi biex tissodisfaha tirrikjedi sforzi u amministrazzjoni enormi.  U naturalment ladarba l-liġi tkun dik, il-Qorti ma tistax tgħid il-liġi ma nkisritx.  Dettaljat, kumplikat, burokratiku, hu x’inhu, il-Parlament Ewropew, il-kunsill u l-Kummissjoni, dawk huma r-regolamenti u l-Qorti ma tistax ħlief tgħid li r-regolamenti ġew miksura u allura m’hijiex se tagħti l-clearance.  Imma mbagħad nikkummentaw u ngħidu li dan mhuwiex żball.  U huwa hawnhekk fejn kultant l-iżball ma tkunx tista’ tikkwantifika l-impatt finanzjarju tiegħu għaliex ikun żball fejn qed jiġu miksura regolamenti li b’iktar sens komun, b’inqas riġidità u b’iktar sens ta’  prattika tista’ tilħaq l-istess skop, tapplika l-istess fondi skont ir-regolamenti li huma inqas kumplikati.  Naf li dan huwa argument li jaffaċjawh il-gvernijiet nazzjonali kullimkien.  Tista’ tgħid li kull gvern ġdid li jitla’ jibda jgħid li se jissimplifika r-regolamentazzjoni ta’ taxxa, ta’ amministrazzjoni, ta’ liċenzjar, eċċ.  u dan tagħmlu wkoll il-Qorti tagħna fir-rigward ta’ leġislazzjoni tal-UE.  U waħda mill-affarijiet li l-Qorti qiegħda tikkonsidra u tistudja – bdiet minn xi sena u nofs jew sentejn ilu – huwa x’inhu l-bilanċ fin-nefqa finanzjarja bejn li tagħmel dawn it-tip ta’ regolamenti rqaq li mbagħad trid toqgħod tivverifikahom u li tagħmel sett ta’ qafas ta’ regolamenti li jagħti ċertu spazju.  Veru li qed tidħol għal ċertu riskju li għax ir-regolamenti huma inqas riġidi, jista’ ikun hemm ftit iktar difetti u inqas kontroll, imma l-Qorti tagħmel il-mistoqsija ta’ “Kontroll at what price?”.  Għax inti tista’ tiddeċiedi li tagħmel kontroll, però you have to throw a lot of money at it.  U allura hemm dan it-tip ta’ dibattitu għaddej dwar kif wieħed jista’ josserva billi jnaqqas il-kumplikazzjonijiet bla bżonn li l-applikazzjoni ta’ dawn il-fondi u l-implimentazzjoni tal-programmi tkun aktar friendly għal min irid japplikahom, naturalment fil-limiti ta’ kontrolli li huma tajbin, raġjonevoli, jassiguraw legalità u regolarità u li tibda tiġġudika iktar.  U dan iġibni anke għall-mistoqsija tal-Onor. Charles Mangion dwar l-issue tal-value for money.  

Naturalment insibu ħafna programmi li jkunu ntnefqu 100% skont il-liġi u skont ir-regolamenti, imma  imbagħad jekk tidħol biex tagħmel performance audit tagħhom u tara x’kienet l-effettività u l-objettivi tal-programm u jekk dawn intlaħqux ...  U dan huwa x-xogħol li aħna nagħmlu.  Fil-fatt fl-2010 kellna 40 suġġett li eżaminajna f’rapporti speċjali minn dan il-punto di vista tal-famużi 3Es, jiġifieri the economy, the efficiency and the effectiveness.  U hemmhekk il-mistoqsijiet li tagħmel il-QEA għal dak is-suġġett partikolari jkun jekk il-flus li ntnefqu f’dik il-ħaġa kenux l-inqas possibbli li setgħu jintnefqu ekonomikament.  Dak ikun wieħed mill-kriterji li jibda jiġi  ġudikat.  It-tieni kriterju huwa jekk il-programm ikunx twettaq b’mod effiċjenti, jiġifieri jekk setax jitwettaq b’ħamsa minn nies minflok bi tmienja, jiġifieri bl-inqas riżorsi possibbli.  Imbagħad l-iktar aspett fundamentali f’dan kollu huwa l-effettività, jiġifieri jekk l-iskop li għalih twaqqaf il-programm intlaħaqx u kemm intlaħaq.  Fil-każ tal-agrikoltura qed tpoġġi subgħajk fuq xi ħaġa ta’ kontroversja kbira fl-UE għax kieku kelli ninterpreta s-sentiment in ġenerali nsib li hemm sentiment favur li l-politika f’dan il-kamp tiġi razzjonalizzata aħjar, imma l-interessi tad-diversi Stati Membri huma tali fil-kwadru ta’ storja kumplessa u bejn li tgħid u li tagħmel hemm differenzi kbar.  Hemm miljuni kbar ta’ ċittadini fl-UE li jiddependu proprju minn dan is-settur.  Li rrid ngħid huwa li s-settur huwa kumpless ħafna speċjalment illum li qed jidħlu fih aspetti ta’ food security u  aspetti ambjentali.  Qabel kienet kwestjoni kważi sempliċi ta’ produzzjoni ta’ ikel, mentri llum hemm fatturi oħrajn li kkumplikaw is-suġġett.  Ngħaddi issa għall-issue tal-Eurostat.  

Meta nitkellmu fuq il-Eurostat ma rridux nieħdu l-impressjoni li l-Eurostat huwa l-istituzzjoni li tiġi hi u tiġbor l-istatistika tagħna f’Malta.  Hawnhekk l-istatistika jiġborha n-National Statistics Office (NSO) u l-NSO, b’arranġament li għandu mal-Eurostat - u kultant il-Eurostat iħallas anke għal dan is-servizz - jgħaddi l-istatistika li jitlob biex ikun jista’ janalizzaha fuq livell Ewropew.  F’dan ir-rigward il-Eurostat għandu code of practice li jekk jiġi segwit mhux suppost li jaħarbulek ċirkostanzi ta’ statistika li tista’ ma tkunx daqshekk affidabbli.  Allura l-mistoqsija hi jekk ċerta statistika għaddiet, għaliex għaddiet, fejn kien id-difett, fejn kienet id-dgħjufija.  Naturalment ix-xogħol tagħna mhuwiex li nagħmluha ta’ pulizija imma li ngħinu lill-Eurostat bir-rakkmandazzjonijiet li jsiru biex ir-riformi li issa diġà beda jwettaq ikompli jsaħħaħhom anke bl-għajnuna ta’ analisi imparzjali u indipendenti li tkun għamlet il-QEA.

THE CHAIRMAN (Onor. Francis Zammit Dimech): Grazzi.  L-Onor. Philip Mifsud.

ONOR. PHILIP MIFSUD:  Jien ukoll xtaqt nitkellem ftit fuq l-agrikoltura li bażikament tassorbi nofs il-baġitt tal-UE.  Minkejja dan naħseb wieħed irid jagħmel distinzjoni bejn fondi li jmorru sabiex jgħinu lis-settur ikun aktar sostenibbli u fondi li jgħinu lis-settur f’dak li għandu x’jaqsam ma’ dipendenza, jiġifieri jkunu qegħdin jgħinuh fil-prodott innifsu.  Dr. Galea, ir-rapport li għaddejtilna, fuq il-kwestjoni ta’ art li kienet eliġibbli jindika li b’mod ġenerali – għax inti spjegajtilna li dawn mhumiex ta’ pajjiż pajjiż, imma huma rapporti li jiġbru fihom il-pajjiżi kollha – kien hemm żball li kien jammonta għal 27% f’dak li għandu x’jaqsam ma’ art eliġibbli, u l-iżbalji kienu jew ta’ eliġibilità, jiġifieri fejn persuna setgħet ma kenitx eliġibbli, jew ta’ dikjarazzjoni żejda, liema żbalji wasslu għall-pagament ta’,  bejn wieħed u ieħor, 20% iżjed minn dak li seta’ kien dovut.  Dan jikkuntrasta ma’ dak li wrejtna fil-bidu għaliex fl-agrikoltura l-bullets kienu sofor aktar milli ħomor u għalhekk nixtieq nitlob spjegazzjoni għalfejn dan l-iżball ma rriflettiex mal-effettività tal-miżuri li kienu qed jittieħdu jew li kellhom jittieħdu.  

B’mod aktar ġenerali xtaqt ukoll nistaqsi ftit fuq l-effettività tal-Qorti nnifisha.  Meta l-Qorti taqbad dawn it-tip ta’ żbalji, speċjalment jekk ikunu ‘l fuq minn 5%, xi jkunu l-konsegwenzi?  Il-Qorti tirrikkmanda li jitnaqqsu fondi lill-pajjiżi partikolari anke jekk ir-rapport ma’ jispeċifikax pajjiżi partikolari?  

Irrid ngħid li naqbel ma’ dak li kien qed jgħid l-Onor. Francis Zammit Dimech meta tkellem dwar is-simplifikazzjoni tal-proċeduri, xi ħaġa li tissemma fir-rapport innifsu anke fl-isfont tal-agrikoltura għax fil-konklużjoni taċ-chapter tal-agrikoltura l-Qorti ttenni wkoll li huma meħtieġa sforzi fil-qasam tal-iżvilupp rurali sabiex ir-regoli u l-kundizzjonijiet ikunu simplifikati.  Jiġifieri din tas-simplifikazzjoni hija all round biex ngħidu hekk.  Imma s-suġġerimenti li tagħmel il-QEA huma tassattivi jew huma suġġerimenti li jistgħu jittieħdu jew jistgħu ma jitteħdux?

THE CHAIRMAN (Onor. Francis Zammit Dimech):  Grazzi.  L-Onor. Joseph Falzon.

ONOR. JOSEPH FALZON:  Grazzi ħafna Dr. Galea tal-preżentazzjoni tiegħek.  Xtaqt nistaqsi x’inhu r-rwol tal-QEA fil-konfront ta’ pajjiżi li jkollhom absorption rate tal-fondi tal-UE baxxa ħafna.  Kif taħseb li l-Qorti tista’ ttejjeb il-performance ta’ dawk il-pajjiżi li jieħdu ftit mill-fondi allokati għalihom?

THE CHAIRMAN (Onor. Francis Zammit Dimech):  Grazzi.  L-Onor. Francis Agius.

ONOR. FRANCIS AGIUS:  Dr. Galea, l-ewwelnett jien ukoll irrid nirringrazzjak tal-ispjega u xtaqt nikkummenta ftit dwar l-agrikoltura.  Inti għedt li ġieli l-figura tkun tmur lura għall-irregolaritjiet li jkunu seħħew fl-2007.  Għedt ukoll li, per eżempju, fil-każ ta’ Malta ma ġietx applikata l-art; ovvjament kieku tapplika l-art naħseb li l-ebda raħħal ma kien se jiggwadanja minn xi forma ta’ għajnuna.  Huwa veru li wieħed irid jimxi mar-regolamenti, imma tagħtu kas tat-tibdil li jkun sar?   Għax inkella nibża’ li l-affarijiet isiru stale. 

Għedtilna wkoll li waħda mill-areas tiegħek b’mod partikolari hija r-riċerka.  Jien xtaqt nistaqsi jekk f’każ li, per eżempju, ikun hemm policy fejn kull pajjiż ikollu jżid l-ammont ta’ fondi għar-riċerka u l-iżvilupp, il-Qorti tkunx qed issegwi biex tara li dik il-policy qed tiġi osservata.  

THE CHAIRMAN (Onor. Francis Zammit Dimech):  Grazzi.  Il-Ministru Fenech.

ONOR. TONIO FENECH (Ministru tal-Finanzi, l-Ekonomija u Investiment):  Kif għedt tajjeb, il-problema li ssib il-Qorti meta tiġi biex tagħmel l-audit hija li ħafna drabi r-regolamentazzjoni hija an overkill, jiġifieri it could have been made in more simplified process.  Kif nafu, ir-regolamentazzjoni qed tiġi ddisinjata mill-Kunsill tal-Ministri u mill-Parlament.  Il-preokkupazzjoni li jkolli hi li bil-mod kif jaħdem il-mekkaniżmu tal-fondi tal-UE hemm benefiċċju għal numru ta’ pajjiżi jekk il-fondi ma jintnefqux, għaliex ovvjament huma jirkupraw.  U allura meta niġu għar-regolamentazzjoni jkun hemm ċerti pajjiżi li jitolbu ħafna iktar regolamentazzjoni stretta proprju biex inaqqsu l-propensità tal-infiq u fl-aħħar mill-aħħar jirkupraw.  X’taħseb li jista’ ikun ir-rwol tal-Qorti biex jibda proċess li dak li jiġi stabbilit bħala regolamenti finanzjarji ma jkunx neċessarjament daqshekk imħolli f’idejn il-politiċi imma jkun imħolli aktar f’idejn in-nies tekniċi u forsi allura jkun hemm iktar aspett ta’ proattività mill-Qorti li toħroġ b’rakkmandazzjonijiet tal-livell ta’ regolamentazzjoni li hemm bżonn?

THE CHAIRMAN (Onor. Francis Zammit Dimech):  Hawn aktar mistoqsijiet?  Jidher li m’hawnx iktar mistoqsijiet u għalhekk nistiednek, Dr. Galea, sabiex jekk jogħġbok twieġeb għal dawn il-mistoqsijiet u forsi anke, jekk tixtieq, iżżid xi kummenti finali min-naħa tiegħek.

DR. LOUIS GALEA:  Nirringrazzja ħafna lill-Onor. Membri tal-kummenti u l-mistoqsijiet tagħhom u se neħodhom waħda waħda kif saru u nibda bil-punti li għamel l-Onor. Philip Mifsud.  

L-ewwelnett irridu nibdew mill-fatt li dawn it-transazzjonijiet tal-agrikoltura kienu milquta minn 27% żball.  Skont dak is-sample jirriżulta hekk.  Fi snin oħra r-rata tal-iżball kienet aktar għolja, infatti ġieli rajna l-agrikoltura għal sena wara oħra, kieku kellna nużaw it-traffic light system, ngħidu li huma red light.  Għalkemm l-agrikoltura fl-2009 ġiet immarkata orange – u meta qed nitkellmu fuq traffic light system ma rridux nieħdu l-impressjoni li din hija xi sistema li se tibqa’ permanenti li biha l-Qorti tispjega l-livelli ta’ żbalji għaliex anke hemmhekk it-traffic light system mhux kulħadd jaqbel li tagħti stampa biżżejjed preċiża u ċara ta’ x’inhi s-sitwazzjoni – dawk is-27% li aħna qed narawhom għoljin u qed narawhom terz, ir-rimarka min-naħa tal-Qorti – li hija mdorrija b’persentaġġi ħafna iktar għolja – kienet li qed tinnota progress.  Naturalment il-Qorti xorta ma klerjatx iċ-chapter kollu u xorta għadha qed tikkwalifika l-opinjoni tagħha.  Meta nħarsu lejn xi jkunu l-kawżi tagħhom u xi tkun ir-rakkmandazzjoni, naraw li jekk il-Qorti ssib li ngħataw flus mhux skont il-liġi – ma rridux ninsew li l-flus ħarġu mill-UE u l-Qorti biex tittraċjahom trid tibda mill-Kummissjoni, tibqa’ nieżla ġo l-iStat Membru u ġieli jkollha tasal anke sal-bidwi partikolari, dak li jgħidu l-final beneficiary – u li ma jkunux qed jintużaw eżattament, skrupolożament għall-iskop li hu, il-penali tkun li l-flus iridu jiġu rkuprati.   U hawn hu fejn ukoll taqa’ il-kwestjoni ta’ x’jiġri u x’tagħmel il-Qorti.  

Naturalment il-Qorti, għalkemm insejħulha qorti, mhijiex bħall-qorti li taqta’ kawża u toħroġ sentenza li jagħtik titolu eżekuttiv li jista’ jirkupra, dak ix-xogħol mhuwiex ix-xogħol tal-Qorti.  Il-Qorti tgħidlek fejn in-nefqa ma saritx kif suppost u tirrikkmanda lill-Kummissjoni tirkupra dawk il-flus u allura huwa sta għall-Kummissjoni li tirkuprahom.  U fil-fatt il-Qorti tidħol – u se tibda tidħol iktar fis-snin li ġejjin -  dwar l-issue tar-recoveries għax hemm miljuni u miljuni kbar ta’ flus li diversi pajjiżi suppost iridu jħallsu.  Aħna fejn pajjiżi oħrajn, għax il-baġitt tagħna huwa żgħir ħafna fejn il-baġitt kollu tal-UE, ma niżżeffnux daqshekk, imma l-parti tagħna xorta nħossuha.  Jiġifieri mhijiex il-Qorti li se tmur tirkupra, dak huwa id-dover tal-Kummissjoni u aħna u l-Parlament u l-Kunsill inżommu lill-Kummissjoni accountable biex tirkupra u anke tissimplifika.   

L-Onor. Joseph Falzon staqsa jekk il-Qorti għandhiex opinjoni jew għandhiex xi say dwar il-livell ta’ assorbiment ta’ fondi mid-diversi programmi.  Il-Qorti ma tidħolx f’dan, din hija materja kompletament ta’ kull pajjiż membru, hija materja tal-Kummissjoni u dak mhuwiex kompitu tagħna taħt l-ebda aspett tal-funzjoni tal-QEA.  

Dwar dak li staqsa fuqu l-Onor. Francis Agius irrid ngħid li jekk nieħdu l-każ li dwaru tissemma Malta u nħarsu lejn il-finding naraw li hemmhekk kienet saret claim ta’ 5.5747 ettari art li suppost kienet tikkwalifika.  Meta mbagħad sar l-eżami nstab li fil-fatt hemm 3.1795 ettari li kienu eliġibbli.  L-Onor. Agius qed jgħid “imma aħna daqshekk huwa t-territorju tagħna” u kien proprju għalhekk li Malta kienet kisbet deroga anke f’dan ir-rigward.  Malta setgħet tapplika dik id-deroga, u fil-fatt applikatha, però imbagħad kellek regolamentazzjoni oħra bejn dawk li huma special payments għall-ispecial entitlement u l-istandard payments fejn dan inqaleb u bdejna napplikaw l-ispecial payment anke fejn suppost applikajna l-istandard payment u kien hawn li kien hawn daqsxejn ta’ nuqqas ta’ ftehim fuq dan is-suġġett.  

Dwar il-fondi li jingħataw għar-riċerka rrid ngħid li fejn si tratta r-riċerka l-problemi li niltaqgħu magħhom aħna huma li l-fondi jingħataw għal programm ta’ riċerka partikolari u jinkludu l-ħlasijiet tal-personnel li jkun involut.  Ġieli niltaqgħu ma’ ċirkostanzi fejn il-claim għall-personnel involut ikun eċċessiv għal dak it-tip ta’ programm ta’ riċerka u allura jibda jidħol is-suspett jekk il-fondi li qed jitħallsu lill-personnel ta’ dak il-programm ta’ riċerka humiex qed ikopru attivitajiet li mhumiex strettament konnessi ma’ dak il-programm.  Dawn nidħlu fihom mhux tant minn dan l-angolu – għax dan jista’ ikun angolu ta’ legalità u regolarità – imma hemm performance audits fuq x’qed jirrendu dawn il-programmi.  Wieħed mill-performance audits tal-2009 kien jirrigwarda l-programm Galileo.  Kif qed jiġbidli l-attenzjoni s-Sur Jacques Sciberras, ic-Chef de Cabinet fl-uffiċċju tiegħi, hawnhekk hawn ukoll il-problema li fil-każ tar-riċerka ħafna drabi jkun hemm advance payment u la jkun ingħata u ngħalaq f’ċertu sens, imbagħad ikollok ċerta diffikultà biex tassessja in-nefqa tiegħu.

L-aħħar kumment kien tal-Ministru Tonio Fenech dwar l-issue tal-benefiċċju u xi jkun jaqbillek.  Kultant ikun jaqbillek li ma tapplikax għall-fondi għal diversi skopijiet.  Anke hawnhekk il-QEA mhijiex se tassumi hi r-responsabbiltà li tagħti opinjoni x’jaqbel jew ma jaqbilx lil gvern partikolari f’dawk iċ-ċirkostanzi partikolari, però jekk wieħed kellu jsegwi l-opinjonijiet li tagħti l-Qorti fuq il-proposti - għax il-Qorti ġieli tiġi mitluba tagħti opinjoni fuq skema jew fuq programm jew fuq abbozz ta’ regolamenti jew fuq abbozz ta’ leġislazzjoni ta’ direttiva – naħseb issib li karatteristika komuni fihom kollha hi li meta jeżaminaw l-awdituri tagħna jsibu li l-affarijiet jistgħu jiġu disinjati b’manjiera iktar sempliċi biex jiffaċilitaw l-applikazzjoni tal-fondi bl-inqas żbalji possibbli, però imbagħad sta għal kull pajjiż partikolari li jiddeċiedi hu.  

Sinjuri Presidenti u Onor. Membri rrid ngħidilkom grazzi ħafna.  Ħadt gost li qiegħed din in-naħa tal-mejda minflok dik in-naħa u qed nieħu gost ħafna nara lilkom li tant ħadt gost naħdem magħkom fil-passat.  Grazzi tal-attenzjoni u tal-paċenzja u nawguralkom suċċess fil-ħidma tagħkom.  

THE CHAIRMAN (Onor. Francis Zammit Dimech):  Grazzi mill-ġdid mhux biss għall-passat, imma j’Alla li għall-futur dejjem nibqgħu b’dan il-kuntatt miegħek.  

Fit-7:55p.m. il-Kumitati aġġornaw.

